
ММЕЕССЯЯЦЦАА  ССЕЕННТТЯЯББРРЯЯ  ВВ  2200--ЙЙ  ДДЕЕННЬЬ  

ССВВЯЯТТААГГОО   ВВЕЕЛЛИИККООММУУЧЧЕЕННИИККАА   ЕЕВВССТТААФФИИЯЯ   

Стихиры праздника, глас 4-й:  

Днесь возсия световидно, / якоже солнце Крест Твой честный, Христе,  / 
утверждаемь на краниеве месте преславнем,  / и возносимь, Спасе, / на горе Твоей 
пресвятей, / являя святейшее, яко тем, Всесильне, / наше естество вознесл еси на 
небеса, / яко Человеколюбец. 

Возвестиша днесь небеса, / Непостижиме, человеком славу Твою, / светло бо 
сияяй Креста образ светом неприступным, / неистовный и жестокий богоубийц 
нрав обличи, / Тем Твое человеколюбивое смотрение славим, / Иисусе Всесильне, 
/ Спасе душ наших. 

Простертием рук своих Моисей победи Амалика, / образ назнаменуя Креста 
прежде, / мы же, древу Креста покланяющеся ныне, / попираем вражия козни и 
коварства, / Христа поборника имуще, / на том возвышеннаго плотию, / и змия 
умертвившаго, / и человека Спасшаго. 

Ины стихиры святых, глас 8-й. 

Свыше звание твое не от человек, / Евстафие, но Сам Тебе является Христос 
Человеколюбец / и уловляет тя, блаженне, / веры мрежами и крещением очистив 
грехи твоя, / жития искушением, / терпение тебе простирает, яко Владыка,  и 
показует победителя словущаго. 

Радуйся, в юности добродетелей / обучение приял еси, Евстафие, / детей 
лишаемь, и твоея супружницы / пленение претерпев доблественно, / и пострадав 
работу безчестную. / Но тя, приснопамятне, / еже в бранех мужество твое любезна 
сотвори / и светла возврати. 

Божественное яко кадило благовоннейшее во огни, / и красно всесожжение, / 
жертва благоприятна, / принос же живущ и совершеннейш ты принеслся еси Богу 
/ вседомовен плодоносимь, / Тем тя ныне небесная обитель, Евстафие, / с твоими 
восприят, досточудне, / и святых воинствы. 

Слава, святых, глас 2-й: 

Ефрема Кария: 

Вторый Иов Евстафий житием, / страданми и подвиги, / во образ 
добродетелей себе нам подлагает, / и столп терпения, / превозшед истинно Иова 
добродетелию, / с сопружницею и чады, / верный в житии, и непоколебен во 
искушениих / и во страдании победоносец. / Егоже приводим в молитве Христу, / 
даровати душам нашим просвещение, и очищение прегрешений. 



И ныне праздника, глас тойже: 

Рук пременение патриарха Иакова / на благословение чад державное Креста 
Твоего / предъявляше знамение, / егоже мы держаще тверда хранителя, / 
демонския всемощно отгоним полки, / и велиарову гордыню в нем низлагаем, / 
враждебнейшаго Амалика побеждаем всегубительную силу. / Того и ныне 
возносима, / благочестивомудренно вернии во очищение грехов, / Твоей благости 
во многомножайшем гласе вопиюще приносим, / Господи, помилуй. / Из Девы 
Воплотивыйся,  / ущедри рук Твоих, Блаже, / мудрое создание. 

 

На стиховне, стихиры, глас 2-й. 

Подобен: Доме евфрафов: 

Водою Боготворною / и Кровию Твоею, Слове, / светло Церковь украшается, / 
яко невеста, / Креста славу поюще. 

Стих: Возносите Господа Бога нашего и покланяйтеся подножию ногу Его, 
яко свято есть. 

Копие со Крестом, / гвозди и иная, / имиже Живоносное Христово / 
пригвоздися Тело, / возносяще, поклонимся. 

Стих: Бог же Царь наш прежде века, / содела спасение посреде земли. 
Егда Амалика Моисей побеждаше, / на высоту руце / имея крестоявленно, / 

образоваше Христову / страсть пречистую. 
Слава, глас 6-й, Ефрема Кариа: 

Адамант душею, / како тя по достоинству восхвалим? / естество бо превозшел 
еси, / имений и чад, и сожительницы лишаемь, / блаженный он и 
приснопоминаемый / глас Иовлев возопил еси: / Господь даде, Господь отъя, / яко 
Господу изволися, тако и бысть, / но Егоже возлюбил еси Бога, / и Егоже тепле 
вожделел еси, / паки тебе любезнейшая дарова, / сострадальцы тебе быти 
промысливый. / С нимиже различных мук ради блаженный конец совершив, / сия 
и смолитвенники твоя прием, / терпеливодушне Евстафие, / моли, избавитися нам 
от беззаконий наших. 

И ныне, праздника, глас тойже: 

Кресте Христов, христиан упование, / заблуждших наставниче, / обуреваемых 
пристанище, / во ранех победы, / вселенныя утверждение, / недужных врачу, / 
мертвых Воскресение, помилуй нас.  

 

Тропарь святым, глас 4-й: 

Мученицы Твои, Господи, / во страдании своем венцы прияша нетленны от 
Тебе, Бога нашего. / Имуще бо крепость Твою, / мучителей низложиша, / 
сокрушиша и демонов немощныя дерзости, / тех молитвами / спаси души наша. 



Слава, и ныне. 

Тропарь праздника, глас 1-й: 

Спаси, Господи, люди Твоя, / и благослови достояние Твое, / победы на 
сопротивныя даруя / и Твое сохраняя Крестом Твоим жительство. 


